Жаўруковыя бомы

МІКОЛА ЯНЧАНКА

(22.VI.1931 – 2000)

Хаця і нарадзіўся Мікола Ігнатавіч Янчанка ў вёсцы Забалацце Магілёўскага раёна (22 чэрвеня 1931 года), ягонае станаўленне як педагога, журналіста і паэта звязана з Гомельшчынаю, у першую чаргу з Рагачоўшчынай. Да вайны ён скончыў два класы мясцовай школы (1939 – 1941), а затым з 1944 па 1946 – увесь курс пачатковай школы. Затым працягваў вучыцца ў Цішкоўскай сярэдняй школе, якую закончыў у 1952 годзе. Разам з бацькамі пераязджае ў Магілёў, дзе  вучыцца на гістарычным факультэце мясцовага педінстытута (1952 – 1956), пасля якога пяць гадоў працуе настаўнікам на Бабруйшчыне. З 1961 года жыве і працуе на Гомельшчыне (выхавацелем Гарадзецкай школы-інтэрната на Рагачоўшчыне, настаўнікам Дварэцкай сярэдняй школы (1965 – 1966). Затым ён працуе як журналіст у раённых газетах Рагачова, Жлобіна, Кармы, Калінкавіч. З 1972 года і да выхаду на пенсію ў 1991 годзе Мікола Ігнатавіч займае пасаду адказнага сакратара рагачоўскай раённай газеты «Камунар» (зараз – «Свабоднае слова»).

Апошнія гады жыў і працаваў у вёсцы Ёлкі-Прыстой Рагачоўскага раёна. Памёр у 2000 годзе. Ягоным імем названа вуліца ў новым мікрараёне Рагачова. Так грамадскасць ушанавала памяць настаўніка, выхавацеля, педагога, журналіста, паэта, які шмат увагі ўдзяляў выхаванню падрастаючага пакалення.

Паводле згадак самога паэта, вытокі ягонай схільнасці да творчасці перадаліся яму ад бацькі, звычайнага, на першы погляд, каваля, спачатку ў калгасе, а потым на Магілёўскім матора-рамонтным заводзе. Бацька быў багатым на таленты чалавекам: любіў спяваць, схільны сам да рыфмавання і складання простых мелодый. Відаць пад гэтым уплывам і пісаў маленькі Мікола вершы яшчэ ў школе. Але сур’ёзнага значэння ім не надаваў,  таму і пайшоў не на філфак, як і ўсе будучыя паэты, а на гістфак. Тым больш, што пачынаў пісаць па-руску (першы верш надрукаваў у бабруйскай раённай газеце   «Камуніст» у 1958 годзе, калі працаваў настаўнікам Брожскай сярэдняй школы гэтага раёна). У 1971 годзе выдаў зборнік вершаў «Разнотравье» (библиотечка Первая книга поэта). Затым перайшоў на родную мову, на якой выдаў зборнікі паэзіі «Кросны» (1980) і «Жыцейка-жыта» (1990), творы для дзяцей «З людзьмі – добра» (1973), «Зраблю сонейка» (1978), «Лета ў серванце» (1981), «Жменька жалудоў» (1983), «Залаты вулей» (1986). Перакладаў паэт са славянскіх моў, у яго перастварэнні выйшла кніга нашага земляка, добра вядомага рускамоўнага паэта Дзмітрыя Кавалёва «Вечназялёная Ветка». Імкнуўся да аркестроўкі радка, невыпадкова многія ягоныя творы пакладзены на музыку. Пісаў шмат для чытачоў малодшага, дашкольнага і школьнага ўзросту. Спадчына для дзяцей – лёгкая, запамінальная, вобразная, павучальная, але ў меру. Дыдактыка ў ягоных творах для дзяцей спалучаецца з нязмушанасцю, даступнасцю.

І ў дарослай паэзіі Мікола Янчанка заўсёды выступаў аптымістам, затаваўся добрым светлым чалавекам. Ён гатовы дапамагчы кожнаму, нават незнаёмаму чалавеку, сказаць весела і ўрачыста: Добры дзень! Бо толькі прамень, што ад сэрца ідзе, Прамень чалавечнасці – сардэчнасць.

Заўсёды М. Янчанка будзе згадваць сваю маленькую радзіму – вёсачку Забалацце, а нават у простым пералічэнні навакольных вёсак – Між Сухіняю ды Патолаю, Між Палоўкаю ды Такароў, рэчак дзяцінства – Рэчка старая, Рэчка новая і задумлівая Лахва, мясцовай тапанімікі – Лучка, Рачча, Загор’е, Марозава, Карчаваха, Зялёны Дол – гучыць сапраўднай музыкай, у якой, акрамя захаплення, чуецца і сыновая ўдзячнасць за гай суровых ваенных гадоў – бярозавік, за той час, калі ўсё навокал было такім шчырым і сапраўдным, калі жыццё дарыла «Кошык радасці»:

Ці ўлетку прыеду да маці,

Ці ў час вясны,

Заўсёды ў нашай хаце

Пах грыбны.

Ад шчасця аж вочы жмуру:

Мне гэты пах, нібы

Хвалюючая уверцюра

З сімфоніі «Па грыбы».

І паўстаюць у памяці,

Быццам цудоўныя сны,

Жнівеньскія раніцы,

Жнівеньскія туманы.

Баравікі і рыжыкі,

З-за вас не прыходзіцца спаць,

Ад ранішняй свежасці дрыжыкі

Не суняць.

Па мурагу непрымятым

Спяшаю з туманных далін

Пад шаты дубоў калматых,

Пад шаты калматых ялін.

А пад сасонкамі новыя 

Радасці камячкі –

Крамяныя, чорнагаловыя

Баравікі.

Родны край застанецца крыніцай натхнення для паэта на ўсё жыццё – «Жаўруковыя бомы», «Жніво», «Талака», «Радаўніца», «Праводзіны», «Бліны», «Касавіца», «Кросны» – нават загалоўкі вершаў сведчаць аб вехах-маяках той далёкай  Атлантады, што сплыла ў вечнасць, і якая звалася проста і без выкрунтасаў – «Зямля маленства».

Гэта і слаўныя землякі: Танька, якая амаль ужо пенсіянерка, маці васьмярых дзяцей, але ёй мала роўных у працы і танцах; Хвалка – песеннік, які адыйшоў з зямлі, але яна памятае яго жальбай кос белых бяроз, што сумуюць разам з людзьмі, якія помняць песню чалавека, бо яна далятае рэхам з гаёў. У больш сталым узросце М. Янчанка фарміраваў свае творы ў цыклы. Так, у цыкле «Сонца і ліўні» ягоная паэзія становіцца больш філасофскай («На брацкай магіле», «Шчасце выпала і не выпала»), ён спрабуе спасцігнуць сутнасць і вартасць паэзіі:

Палюбоўніца!

Палюбоўніца!

Вочы ночы, крыло брыва.

Толькі ўспомню – і звонам поўніцца,

Хмелем поўніцца галава.

Салаўінае, лебядзінае –

Ўсё растала, нібыта дым.

Толькі ты мне адна-адзіная

Усміхаешся праз гады.

Чую, шэпчаш: «Даруй, матулечка,

Што раблю усё згарача».

А сама па-дзіцячаму тулішся

Да шчакі маёй, да пляча.

Сэрца зорамі яснымі поўніцца,

Зноў жыву, зноў кахаю я...

Палюбоўніца!

Палюбоўніца!

Лебядзіная песня мая.

Па ўласнаму прызнанню, у апошнія гады пісаў у асноўным на сельскія тэмы. А самым значным лічыў цыкл вершаў «Свеце мой белы», дзе майскія і жнівеньскія замалёўкі быцця канкрэтнага чалавека на зямлі, бо следам з вясною з яе росквітам ідзе жнівень.  

